
        MINISTRIA E TURIZMIT KULTURËS DHE SPORTIT
QENDRA KOMBËTARE E LIBRIT DHE LEXIMIT


UDHËZUES	
PËR FONDIN E KRIJIMTARISË LETRARE “LIBRI PËR FËMIJË 2026”,
KUSHTET DHE MASAT E SHPËRBLIMIT TË FITUESVE 
DHE MËNYRËN E FUKSIONIMIT TË JURISË

KREU I
DISPOZITA TË PËRGJITHSHME

Neni 1
Baza ligjore
Ky udhëzues është hartuar në bazë të Ligjit nr. 10352, datë 18.11.2010 "Për Artin dhe Kulturën", i ndryshuar, dhe VKM-së Nr. 24, datë 16.01.2019, "Për krijimin, organizimin dhe funksionimin e Qendrës Kombëtare të Librit dhe Leximit".

						Neni 2
						Qëllimi
Ky udhëzues përcakton mënyrën e funksionimit të Fondit të Krijimtarisë Letrare “LIBRI PËR FËMIJË, 2026”, kushtet për prurjet e dorëshkrimeve, mënyrën e funksionimit të Jurisë së ngritur nga Qendra Kombëtare e Librit dhe Leximit, masën e shpërblimit të fituesit dhe marrëdhënien me botuesin deri në finalizimin e projektit.


KREU II
KUSHTET PËR VLERËSIMIN E FONDIT TË KRIJIMTARISË LETRARE 
“LIBRI PËR FËMIJË, 2026”
			
Neni 3
 Fondi i krijimtarisë letrare “Libri për fëmijë 2026”
1. Ky Fond ka si synim të mbështesë procesin krijues të autorëve të letërsisë për fëmijë, si një letërsi e domosdoshme në rritjen dhe edukimin e brezave që vijnë;
2. Pjesëmarrës të këtij Fondi janë krijuesit mbi 18 vjeç, për gjininë e prozës dhe poezisë.
Neni 4
Përzgjedhja e dorëshkrimeve për vlerësim
1. Numri minimal i dorëshkrimeve të paraqitura në konkurs duhet të jetë 10 (dhjetë);
2. Dorëshkrimet dorëzohen për konkurs përmes një shtëpie botuese të licencuar; 
3.  Veprat e propozuara nuk duhet të jenë botuar më parë;



KREU III
MËNYRA E EMËRIMIT TË JURISË VLERËSUESE, PROCEDURA E PUNËS, MËNYRA E VENDIMMARRJES DHE VOTIMI

Neni 5
  Emërimi i Jurisë 
1. Në kuadër të Fondit të krijimtarisë letrare “Libri për fëmijë 2026”, ngrihet juria si një organ vendimmarrës për përzgjedhjen e fituesve;
2. Juria emërohet nga drejtori i QKLL-së, me propozim të Kolegjiumit, nga një listë prej jo më pak se 6 (gjashtë) propozimesh;
3. Juria vlerësuese ka në përbërje të saj personalitete të shquara në fushën e artit, të studimit, kulturës dhe të shkencës.
Neni 6
Juria
1. Juria përbëhet prej 3 (tre) anëtarësh, prej të cilëve në mbledhjen e parë, me konsensus zgjidhet kryetari.
2. Në mungesë të konsensusit, kryetarin e cakton drejtori i QKLL-së;
3. Kryetari drejton mbledhjet e jurisë dhe procesin e diskutimit.

Neni 7
Konflikti i interesit lidhur me jurinë
1. Juria, gjatë kryerjes së detyrave, udhëhiqet nga parimet e:
1.2 Ligjshmërisë;
1.3 Pavarësisë;
1.4 Përgjegjshmërisë në marrjen e vendimeve;
1.5 Drejtësisë dhe paanësisë;
1.6 Profesionalizmit, cilësisë, eficiensës dhe efektivitetit të shërbimit;
1.7 Ruajtjes së konfidencialitetit;
1.8 Papranueshmërisë së konfliktit të interesit;
2. Nëse konstatohet se ka apo mund të ketë konflikt interesi të anëtarëve të jurisë, ata përjashtohen dhe zëvendësohen me anëtarë të rinj;
3. Në rast se konstatohet ndërhyrje në procesin përzgjedhës të jurisë nga apikanti atëherë aplikimi i tij/e saj skualifikohet prej garës;
4. Anëtarët e jurisë janë të detyruar të ruajnë konfidencialitetin dhe të mos e shpërdorojnë besimin që i ka dhënë QKLL-ja;
5. Anëtarët e jurisë nuk duhet ta cenojnë imazhin, emrin e mirë, si dhe të drejtat e tjera të parashikuara nga legjislacioni në fuqi Qendrës Kombëtare të Librit dhe Leximit.



Neni 8
Mbledhjet e Jurisë
1. Juria mblidhet në datën dhe orën e përcaktuar nga Kryetari i saj, të njoftuara të paktën 2 (dy) ditë para.
2. Juria realizon të paktën 3 (tre) mbledhje përpara se të shpallë fituesit e Fondit të krijimtarisë letrare “Libri për fëmijë, 2026”.
3. Pjesëmarrja e kryetarit dhe gjithë anëtarëve është e detyrueshme, me përjashtim të rasteve të përligjura, të cilat duhet të justifikohen.

Neni 9
Kuorumi i nevojshëm
1. Juria konsiderohet se ka kuorum nëse në mbledhje janë të pranishëm të 3 anëtarët;
2. Nuk mund të abstenohet nga votimi;
3. Për çdo mbledhje të jurisë mbahet procesverbal gjithëpërfshirës dhe firmoset nga anëtarët e jurisë. Ky procesverbal ruhet si material arkivor i përhershëm.

Neni 10
Mënyra e vlerësimit
1. Juria i administron nga një kopje për secilin dorëshkrim, në format të printuar nga QKLL-ja, pa emër autori dhe pa titull, por me një kod.
2. Juria gjykon në bazë të vlerave artistike të dorëshkrimit, të pasqyruara këto në fabul apo në stilin e veprës;
3. Secili anëtar i jurisë do të japë vlerësimin për dorëshkrimin, duke marrë për bazë edhe një punë të kujdesshme redaktoriale, respektimin e normave drejtshkrimore, minimum gabimesh shtypi etj.
4. Vendimet e jurisë merren me votim dhe duhet të jenë të arsyetuara;
5. Juria nuk është e detyruar të zgjedhë fitues midis aplikantëve, nëse këto aplikime nuk i plotësojnë kriteret për t’u klasifikuar dhe mbështetur financiarisht nga QKLL-ja. 
6. Një javë përpara organizimit të ceremonisë së shpalljes së fituesve, Juria është e detyruar të dorëzojë pranë QKLL-së 5 (pesë) kandidaturat e nominuara prej saj, të cilat bëhen publike në faqen zyrtare www.qkll.gov.al dhe në rrjete sociale që administron Qendra.
7. Juria përcakton 3 (tre) dorëshkrimet fituese që përfitojnë nga fondi i krijimtarisë letrare “Libri për fëmijë, 2026”.
8. Rezultatet do të njoftohen pasi juria të përcaktojë 3 dorëshkrimet fituese, të cilat bëhen publike në faqen zyrtare www.qkll.gov.al dhe në rrjete sociale që administron Qendra.


Neni 11
Procedura pas vlerësimit të jurisë
Pasi të ketë bërë vlerësimin e dorëshkrimeve, juria ia paraqet Vendimin Drejtorit të QKLL-së.

Neni 12
Ruajtja e dorëshkrimeve të shqyrtuara
1. Juria vlerësuese, pas nxjerrjes së fituese, ia dorëzon Sektorit të Leximit dhe Bibliotekave dhe Sektorit të Krijimtarisë Letrare dhe Përkthimit të gjitha dorëshkrimet e shqyrtuara me procesverbal të firmosur nga një përfaqësues nga të dyja palët;
2. QKLL-ja ruan dhe ka përgjegjësi që të ruajë të gjitha dorëshkrimet e paraqitura.

Neni 13
Pagesa e anëtarëve të jurisë
Në mungesë të bazës së përcaktuar ligjore për pagesën e anëtarëve të jurisë masa e shpërblimit të tyre do të përcaktohet në varësi të prurjeve dhe volumit të punës.
						

KREU IV

Neni 14
        Përgjegjësitë
1. QKLL shpall Fondin e krijimtarisë letrare “Libri për fëmijë, 2026” në faqen e saj zyrtare www.qkll.gov.al;
2. Në shpalljen e thirrjes përcaktohen kriteret e aplikimit;
3. Thirrja për aplikim qëndron e hapur nga data 1-19 qershor 2026 ora 14:00;
4.     Juria profesionale shprehet përmes Vendimit për fituesit e Fondit të krijimtarisë letrare “Libri për fëmijë, 2026”, sipas vlerësimit që ata kanë bërë.

Neni 15
Vlera e shpërblimit financiar të fituesve
1. Shpallja e fituesve shoqërohet me shpërblim financiar parashikuar nga fondi buxhetor i Qendrës Kombëtare të Librit dhe Leximit, për financimin e projekteve dhe veprimtarive kulturore; 
2. Secili nga 3 (tre) fituesit për dorëshkrimin më të mirë do të shpërblehet në masën 150,000 lekë.
3. Botuesit do të nënshkruajnë një kontratë me Qendrën Kombëtare të Librit dhe Leximit.
4. Botuesi duhet ta botojë librin brenda 6 (gjashtë) muajsh nga dita e nënshkrimit të kontratës me Qendrën Kombëtare të Librit dhe Leximit.
5. Botuesit janë të detyruar për evidentojnë dukshëm në botim mbështetjen financiare nga Qendra Kombëtare e Librit dhe leximit, duke vendosur edhe logon zyrtare të saj.
6. Botuesit janë të detyruar të dorëzojnë pranë QKLL-së pesë kopje të librit të botuar.
7. Botuesit janë të detyruar të ndjekin dhe ta dokumentojnë procesin e promovimit të librit pas daljes nga shtypi dhe ta informojnë QKLL-në lidhur me këtë proces.


Neni 16
Forma dhe dizajni i çmimeve
1. Shpallja e fituesve shoqërohet, me një certifikatë të nënshkruar nga Drejtori i QKLL-së dhe kryetari i jurisë;
2. Certifikata përmban stemën e Republikës së Shqipërisë, emrin dhe mbiemrin e fituesit, motivacionin, titullin e veprës, nënshkrimin e drejtorit dhe vulën e QKLL-së.
3. Certifikata shtypet në letër kualitative, në formatin A4.

Neni 17
Ceremonia e dhënies së çmimit
1. QKLL-ja organizon ceremoninë e shpalljes së fituesve, dorëzimit të certifikatave, në praninë e të ftuarve, anëtarëve të Jurisë, pjesëmarrësve në konkurs edhe të shtypit.

________________________________________________________________________________________________________
                    Adresa: Bulevardi "Zogu I", Hyrja Nr. 7, Tiranë. www.qkll.gov.al; info@qkll.gov.al

